DENOK LAGUN
      Euskal Herriko hiri txiki batean Hektor izeneko mutiko bat bizi da. Zortzi urte ditu eta Txileko herri txiki batetik etorri da. Uda osoa gure artean pasa ondoren, gure herriko eskolan hasiko da.

      Iritsi da eguna eta Hektor oso urduri dago. Gaur goizean, lo gutxi egin ondoren, inoiz baino lehenago esnatu da; emozioz gainezka dago.

Bere amatxok arropa eta gosaria prestatu dio; apain-apain etxetik atera da. Gaur lehenengo eguna izanik, bere amak autoan eramango du, beste egunetan autobusez joan arren.

Autoan doazela galdera asko egiten dizkio amari:

      - Zein izango da nire irakasle berria? Lagun asko izango ditut?  Nolakoa izango da nire eskola berria?..
Amatxok goxo-goxo erantzuten dio:

      - Hektor, lasai egon!, ikusiko duzu zein ondo moldatuko zaren eta zenbat lagun egingo dituzun!

Autotik jaitsi eta amari muxu bat eman ondoren, eskolara sartu da. Mutil bat inguratu zaio esanez:

      - Zu al zara gure gelako berria? Ni Xabier naiz.

      - Ni Hektor naiz,- erantzun dio.

Elkarrekin txirrina jo ondoren, biak filan jarri dira eta gelara igo dira. Xabier  orain dela bi urte beste herri batetik etorri zen eta badaki zer den berria izatea. Berriketan gelara igo dira eta gelara sartu direnean, han irakaslea zegoen.

      - Kaixo! Ni Maria naiz, aurten zuen irakasle berria izango naiz.

Jarraian Mariak gelakide berria aurkeztu du:

       - Hau Hektor da, gure lagun berria da eta urrutitik etorri da gure artean bizitzera eta asko ikastera.

Patio ordua iritsi denean Hektorrek ez dauka jolaskiderik eta inork ez dio ezer esaten. Orduan erabaki du bera gelakideengana joatea. Futbolean jolasten ari direnengana joan da eta galdetu die:
       - Zuekin jolas al naiteke? Eta hasi dira esaten: ez, ez,… eta bat-batean entzuten da bat esanez:
       - Ezezagunekin ez dugu talderik osatzen!
      Hektor isil-isilik biratu da, eta denbora galdu gabe saskibaloian jolasten ari direnengana joan eta galdetu die:

      - Zuekin jolas al naiteke? Eta batek erantzuten du:

       - Gu, zu bezalako mutil batekin ez gara jolastuko. Hobe duzu joatea! 

      Hektor triste eta lur jota gelditu da eta bat-batean pilotan jolasten ikusi ditu eta haiengana joan da jolasteko aukera bat emango diotelakoan, baino ezezkoa esan diote .

      Txirrina jo du eta denak filan jarri ondoren, gelara igo dira. Andereñoa leihotik zerbait arraroa gertatzen ari zela konturatu da eta gelara iritsi direnean galdetu die:
      - Zer moduz ibili zarete? Denek “oso ondo” erantzun dute, Hektorrek izan ezik.

      - Hektor, zer moduz ibili zara? Orduan, Hektor negarrez hasi da.
Andereñok galdetu dio ea zer gertatzen zaion. Hektorrek ezin dio erantzun eta bitartean gelakideei galdetu die ea zerbait ba ote dakiten. Inork ez du ezer erantzuten.
      Hektor lasaitu denean kontatu du gertatutakoa eta bere negarraren arrazoia bakardadea dela adierazi du.
      Orduan andereñoa serio jarri da eta elkarrizketa bat izan du denekin esanez:

      - Denok ibili behar duzue elkarrekin, denok gai zarete edozein jolasetan ibiltzeko nahiz eta batzuk nolakotasun bereziak izan. Bizitza honetan denok pertsonak gara eta berdin jokatu behar dugu pertsona guztiekin. Eta horrelako egoera bat jasan ezina dela esanez bukatu du lehenengo klase eguna.
      Eskola bukatu denean, Hektor bere amarekin etxera itzuli da. Autoan sartu denean Hektor, berriro negarrez hasi da. Amak lasaitu egin du, lehenengo egunak gogorrak izango direla esanez.

      Hurrengo goizean Hektor autobusez joan zen eskolara. Iritsi zenean gelakideekin batera filan jarri zen, gelara sartu zirenean andereñok bezperan utzitako elkarrizketa jarraitu zuen eta ondoren, eguneroko jarduerak hasi ziren.
      Patioko ordua iritsi zen eta gelako neska-mutil guztiak buruan zuten andereñok esandako hitzak.

      Futbolean jolasten hasi ziren eta Hektorri eskaini zioten jolasteko aukera. Denak harrituta gelditu ziren Hektorren jokoa ikusiz. Oso ondo ibiltzen zen futbolean, pare bat gol sartu zituen eta gol horiei esker partida irabazi zuten. Hurrengo egunean, saskibaloian ibili zen. Pilotan ere ibili zen, baino ez zuen horren gustukoa, ez zegoen ohituta.

      Egunero gelara igotzen zirenean andereñok galdera berdina egiten zuen:

      - Zer moduz? Gustura ibili zarete?
Andereñoa pozik zegoen  denak oso ondo moldatzen zirelako.
Kurtsoa bukatu baino lehen Hektor, nahiz eta lehenengo egunak gogorrak izan,  zoriontsu bizi zen. Herriko neska-mutil guztiak estimatzen zuten lagun eta jolaskide bezala.

